Móðir mín

Ég lít yfir farinn veg á nokkurs konar tímamótum í lífi mínu. Ég skoða líf mitt og hvernig það hefur þróast frá því að ég man fyrst eftir mér fyrir tæpum þremur tugum ára, og velti því fyrir mér hvað það er sem hefur mótað mig og gert mig að því sem ég er í dag og hef til að bera. Við að gera þetta sannfærðist ég um það, sem ég vissi svo sem fyrir, að móðir mín hefur átt stærstan þátt í að gera mig að því sem ég er í dag. Hún um mig og ann þegar ég var ungur og óviti og gaf mér bæði festu og traust. Hún kenndi mér á lífið og tilveruna og þær reglur og gildi, sem virðast vera manni í blóð borin, en eru einungis til staðar vegna hennar fræðslu og umönnunar á því tímabili lífsins þegar maður er næmastur á að innbyrða lífsins viðhorf. Og það gerir maður án þess að átta sig á því. Kannski áttar maður sig aldrei á því til fullnustu en mér finnst ég vera heppinn að geta þó að minnsta kosti áttað mig á því að einhverju leiti. Þegar maður fer að muna eftir sér þá er hún alltaf til staðar og alltaf að sinna manni, sama í hverju maður stóð og sama hversu gáfulegt henni hefur fundist það vera. Allir litlu hlutirnir sem hún sá um fyrir mann og gerði fyrir mann og það alltaf án þess að telja það eftir sér að því að mann minnir. Hún móðir mín er nefnilega eins og skáldsaga, hún var og er til staðar þegar maður vill sökkva sér í burtu frá daglegum hlutum. Hún tekur við manni og talar til manns eins og í óraunverulegum raunveruleika. Og hún hlustar, hlustar á það sem maður hefur að segja og nær síðan að koma því að sem er mikilvægast á hverjum tíma, í hvert sinn og alltaf fær maður það á tilfinninguna að hún hafi örlög heimsins á valdi sínu og komi manni þar haganlega fyrir án þess að hafa neitt fyrir því. 

Móðir mína get ég líka litið á sem klettinn sem aldrei er svorfinn niður og en bærist heldur eigi og berst ekki á. Sannanlega hefur hún verið þannig í gegnum tíðina. Séð um mann í öllum sínum rólegheitum sem ekkert raskar og aldrei bregst. Það eru einmitt þessir eiginleikar hennar að vera alltaf til staðar og að vera alltaf róleg, sama hvað á dynur, sem gera hana þetta einstaka og hafa gert hana að þessum viskubrunni og kletti sem hún er. Hún er hið fullkomna áhrifavald, sem fært hefur mann til betri vegar frá fyrstu tíð, en hefur aldrei fengið nægar þakkir eða eftirtekt fyrir starf sitt. Hún vinnur líka sín verk í hljóði og örugglega með það að markmiði að sjá vöxt og velferð sinna, að fylgjast með í fjarlægð eru hennar laun enda hefur hún aldrei hugsað neitt um sjálfa sig. Hún hefur haft verk að vinna, unnið það af alúð og nærgætni og aldrei í því augnmiði að fá hrós fyrir. Og hún hefur heldur ekki hlotið nægilegt hrós fyrir. Ég hef vitað þetta í fjölda ára en samt eru þessir hlutir að opnast mér meir og meir hin síðustu ár. Í erfiðleikum og veikindum mínum undanfarna mánuði hafa hlutirnir loksins legið skýrt í hugskotum mínum og ég get ekki annað en þakkað henni móður minni fyrir lífsins styrk, þrótt og getu, sem hún hefur veitt mér á ekki svo langri ævi minni.

Fyrir tveimur árum hlotnaðist mér og konu minni sá auður að eignast dóttur og var okkur það ljóst frá fyrstu andartökum hennar, að hún myndi bera nafn ömmu sinnar í djúpu þakklætisskyni fyrir framlag þeirrar eldri til mín, sem kona mín hefur síðður en svo farið varhluta af. Móðir mín hefur tekið hana að sér, gert að sinni og reynst henni ekki síður en mér í gegnum árin.

Þetta er óðurinn til móður minnar, Salbjargar Márusdóttur, lengst af búsettri í í Eyhildarholti í Skagafirði en nú í Gilstúni 11 á Sauðárkrók. Þetta er tilraun mín til þakkargjörðar henni til handa við þau tímamót í lífi hennar nú í haust að hún náði þeim árafjölda að fylla sex tugi þeirra. Kærar þakkir hafi hún fyrir allt.

